
Klonazioari buruzko azken ikerketa iruzurra izan da 

Hwang Woo-sukek emaitzak faltsutu zituela baieztatu du Seulgo Unibertsitateak, eta zientzialariak ez du ukatu, nahiz giza enbrioiak klonatzeko gai dela berretsi duen. 

erredakzioa 
Nazioarteko zientzia komunitateari ziria sartu zion Hwang Woo-sukek, lehenengo aldiz giza enbrioiak klonatzea lortu zuela esan zuen zientzialariak. Seulgo Unibertsitate Nazionalak baieztatu du Hwang Woo-sukek joan zen maiatzean Science zientzia aldizkarian argitaratutako datuak manipulatuta zeudela, eta giza klonazioaren inguruko ikerketa hura iruzur bat izan zela. Klonazioaren teknika hobetu, eta zelula amen 11 sail lortu zituztela zioen artikulu hartan Woo-sukek. Orain jakin da zelula amen 11 sail barik soilik bi zelula lortu zituztela. Ikerketa batzorde horrek zalantzan jarri du Hwang Woo-sukek orain arte egindako beste lanen sinesgarritasuna. Zientzialariak ez du ukatu iruzur egin duela, baina giza enbrioiak klonatzeko teknologia badutela nabarmendu du. 

Science aldizkariak joan zen maiatzean argitaratutako artikuluaren arabera, nukleo transferentzia bidezko teknika erabili zuen Woo-suken taldeak, gaixoen material genetiko bereko enbrioietako zelula amak lortzeko. Hau da, Dolly ardia klonatzeko erabili zuten teknika bera. Ernaldu bako emakume obuluak izan ziren enbrioi horien abiaburua. Esperimentuan, 18 emakumek emandako 185 obulu baliatu zituzten. Obuluei nukleoa kendu eta gaixoen azaleko zelulak txertatu zituzten gero. Gaixoaren DNA edo material genetikoa, azken batean. Enbrioi horiek laborategian hazi zituzten gero sei egunez, harik eta zelula amak lortu arte. Ikerketa erabilera terapeutikoarekin egin zutela zehaztu zuten, eta helburua orno muineko gaixotasunak sendatzea zela. Joan zen astean, baina, Sung il-Roh zientzialariak Hwangen kolaboratzaile estuak ikerketa hura iruzur bat izan zela salatu zuen. Haren arabera, Science zientzia aldizkarian aurkeztutako 11 zelula sailetatik bederatzi faltsuak ziren, eta beste biak bere laborategitik hartu zituen Woo-sukek. «Hwangek berak aitortu zidan ez zegoela klonatutako zelula amen sailik, eta Sciencen aurkeztu zituenak nire laborategitik hartutako ehunetatik erauzitako zelula amak zirela», salatu zuen Sung il-Rohk. Joan zen maiatzean AEBetako zientzia aldizkari horretan argitaratutako artikulua sinatu zuenetako bat da Sung il-Roh. Seulgo Unibertsitate Nazionaleko ikerketa batzordeak zelula horien DNA aztertuko du, giza enbrioi klonatutakoetatik erauziak diren jakiteko.Salaketa horien ostean, maiatzean argitaratutako artikulua erretiratzeko eskatu zion Hwang Woo-sukek Science aldizkariari, akats batzuk zituela-eta. Hala ere, garbi jokatu zuela nabarmendu zuen, eta egia esaten ari zela frogatuko zuela iragarri zuen. «Gaixoen neurrira egindako zelula amak lortu genituen eta berriro ere egingo genuke, badakigulako nola egin eta teknologia hori badugulako», esan zuen prentsaurrekoan. Baina Seulgo Unibertsitate Nazionaleko ikerketa batzordeak argitu du Hwang Woo-sukek, Hego Korean heroitzat duten zientzialariak, iruzurra egin zuela. «Nahita manipulatu zituen datuak». «Datuak manipulatzea oso gauza larria da; zientziaren oinarrien kontra egitea da», esan zuen atzo Roh Jung-hye Seulgo Unibertsitate Nazionaleko dekanoak. Jung-hyek esan zuen ikerketa batzorde horrek, Hwang Woo-sukek 2004ko otsailean Science aldizkarian argitaratutako ikerketa ere aztertuko duela. Artikulu hartan, 30 giza enbrioi klonatzea lortu zutela esan zuen Woo-sukek, zelula amak lortzeko. Oihartzun handia izan zuen ikerketa hark, lehen aldia baitzen zientzialari batek giza enbrioiak klonatzea lortzen zuela. Hari esker, Zelula Amen Munduko Bankua sortzea lortu zuen zientzialari korearrak, eta bera izendatu zuten hango zuzendari. Duela hilabete inguru eman zuen dimisioa, giza klonazioaren inguruko ikerketa egiteko bere lankideen obuluak erabili zituela onartu ostean.Txakur klonatuaren kontua ere aztertuko dute, era berean. Ustez, aita biologikoaren belarriko zelula bat baliatu zuen Hwang Woo-suken taldeak txakur hura klonatzeko. Aita biologikoaren belarriko zelula horren material genetikoa nukleo bako obulu batean txertatu zuten, eta hortik lortu zuten enbrioia txertatu zioten gero txakur eme bati. 
Hwang Woo-suk,barkamen eske 

Hego Koreako zientzialari entzutetsuak barkamena eskatu zuen atzo «sortutako egonezinagatik», eta dimisioa ere eman zuen eragindako «atsekabeagatik». Hala ere, giza enbrioiak klonatu eta haietatik zelula amak erauzteko gai dela berretsi zuen. 

Hego Korean uste dute 2004. urtean lortutakoa hobetzeko zuen presioagatik esan zuela gezurra Hwang Woo-sukek. Izan ere, iaz testu hartan jasotakoak ez zuen erabilgarritasun handirik, industriaren ikuspuntutik begiratuta. Beste zenbait analistaren arabera, «dena azkar egiteko ohitura txarrak» eta Hego Korean «gezurrak barkatzeko» duten erraztasunak eraman zuten Woo-suk zikin jokatzera. Hego Koreako komunikabideei ere kritika gogorrak egin dizkiete, unibertsitateko irakasle hori heroi nazional bihurtzeagatik.
